Avgerð frá Skatta- og avgjaldskærunevndini

Avgerð tikin: 14.09.2005

Mál nr.: 05-03-31-26 

Lóg: Meirvirðisgjaldslógin § 17, § 3 

Søla av egnum listaverkum

Samandráttur:

Kært varð um, at Toll- og Skattstovan í samband við rætting av mvg-skráseting ikki vildi rinda mvg aftur til kæraran av listaverkum, sum av órøttum vóru seld við mvg. Toll- og Skattstovan segði, at fortreytin fyri at afturrinda mvg var, at mistakið varð rættað yvirfyri keyparunum. Skatta- og avgjalds​kæru​nevndin staðfesti avgerðina hjá Toll- og Skattstovuni.

Avgerð

Kærarin hevði í nøkur ár verið skrásettur í vinnuskránni hjá Toll- og Skattstovu Føroya sum mvg-skyld​ugur av virksemi sínum.

Í januar 2005 vendi kærarin sær til Toll- og Skattstovuna við fyrispurningi um mvg í sambandi við sølu av listaverkum.

Toll- og Skattstovan svarar kæraranum, at um virki kærarans bert umfatar sølu av listaverkum fyri egna rokning, eigur virkið ikki at vera mvg-skrásett. Víst verður til § 3, stk. 4 í mvglógini. Viðmerkt verður, at mvg-frítøkan er treytað av, at sølan fer fram í navninum hjá einstøkum listafólki og fyri rokning hjá viðkomandi. Toll- og Skattstovan sigur eisini, at er virki kærarans av hesum slagi, verður mælt til, at kærarin strikar virkið úr vinnuskránni. Viðvíkjandi avroknaðum mvg verður sagt, at hetta er avroknað til landskassan og kann ikki rættast aftur uttan so, at kærarin samsvarandi § 17, stk. 10 í mvg-lógini fær rættað alt sølumvg yvir fyri keyparunum, og sendir Toll- og Skattstovuni skjalprógv hesum  við​víkjandi.

Kæran:

Í kæruni verður greitt frá, at kærarin í nøkur ár hevur uppkravt og goldið til landskassan mvg av sølu av sínum listaverkum. Upplýst verður, at tá kærarin varð farin undir virksemi sítt og sá, at hann fór at selja fyri meira enn 20.000 kr., setti hann seg í samband við Toll- og Skattstovuna fyri at vita, um hann skuldi rinda mvg. Kærarin sigur, at hann upplýsti, at hann seldi egin listaverk. Svarið frá Toll og Skatt​stovuni var, at hann skuldi mvg-skrásetast. At mvg varð lagt á søluna av listaverkunum hevur ávirkað prísásetingina og kappingarførið hjá kæraranum. Hetta metir kærarin hevur stillað hann í eina óhepna støðu. Hann spyr, hvør hevur merkt sviðan av hesum, og heldur, at tað sjálvandi er hann og ikki keyp​ar​in. Tí keyparin er fyri so vítt líkaglaður, hvar peningurin fer, til mvg, skatt ella útgerð. Keyparin er bert áhugaður í at keypa eitt listaverk, sum hevur tað virði, sum hann hevur goldið fyri hann, og tað virðið, hann hevur á marknaðin.

Tá kærarin nú av berari tilvild fann út av, at onnur listafólk í Føroyum ikki gjalda mvg, setti hann seg í samband við Toll- og Skattstovuna og fekk at vita, at hann átti ikki at gjalda mvg av søluni, og tí átti at strika seg úr vinnuskránni, men at mvg kundi bert afturrindast, um hann yvirfyri keyparunum kundi rætta søluupphæddina og senda Toll- og Skattstovuni dokumentatión fyri hesum.

Kærarin vísir á, at talan er um góðar 200 keyparar, og metir kærarin tað vera órímiligt at treyta aftur​rind​an​ina av, at øll sølan verður rættað. Víst verður eisini til stríðið at hava ført mvg-roknskap í fleiri ár, og sum hevur stillað hann munandi verri enn onnur listafólk. Hann metir tí, at hann uttan meira hóvasták átti at kunna fingið mvg afturgoldið og eina umbering fyri mistakið hjá Toll- og Skattstovuni.

At enda viðmerkir kærarin, at ta einu ferðina, hann lat roknskapin ov seint inn, fekk hann bót fyri hetta. Hann metir, at hann eisini eigur at fáa hesa bót afturgoldna.

Toll- og Skattstovan:

Toll- og Skattstovan greiðir í málinum frá, at virkið hjá kæraranum varð skrásett, eftir at kærarin sendi inn skrásetingarskjal til vinnuskránna. Av skjølunum hjá Toll- og Skattstovuni sæst einki um, at hann í hesum sambandi hevur sett Toll- og Skattstovuni fyrispurning um mvg-skyldu í samband við sølu av listaverkum. Víst verður á, at vanligt er, at slíkir fyrispurningar og svar verða niðurskrivað og lagt í sak​ar​mappuna. Ei heldur er tað nakar, sum minnist, at kærarin hevur sett seg í samband við Toll- og Skattstovuna, áðrenn hann valdi at skráseta seg.

Toll- og Skattstovan stovnaði virkið í vinnuskránni, gav tí vinnutal og mvg-skrásetti tað út frá upplýsingum kærarans um virksemi.

Ikki fyrr enn í januar 2005 verður mvg-eftirlitið í telefonsamrøðu við kæraran kunnað um, at hann er mvg-skrásettur fyri sølu av egnum listaverkum. Hann spyr tá, um hann ikki eigur at fáa mvg aftur​goldið. Toll- og Skattstovan fráboðar, at viðv. uppkravdum mvg í 2001- 2004 so kann hetta bert verða rættað, um tað verður rættað yvirfyri keyparanum, t.v.s. kreditnota verður send keyparanum uppá uppkravt mvg og peningurin afturgoldin. Víst verður til § 17, stk. 10 í mvg-lógini. Viðmerkt verður eisini, at skal rætting gerast, má takast hædd fyri, at kærarin hevur fingið frádrátt fyri mvg av  keyps​útreiðslum sínum.

Avgerð frá Skatta- og avgjaldskærunevndini.

Sambært § 3, stk. 4 í mvg-lógini hevur søla av egnum listaverkum av tí slagnum, ið hoyrir undir vøruflokk 9701-9703 í toll- og vøruskránni, ikki við sær skyldu at rinda avgjald. Toll- og Skattstovan og kærarin eru nú samd um, at virksemið hjá kæraranum kemur ikki undir mvg-skylduga sølu, og er virksemið hjá kæraranum tí nú strikað úr mvg-skránni. Kærarin hevur sostatt eftir hesum av órøttum verið mvg-skrásettur í nøkur ár.

Sum sæst av málinum metir kærarin, at feilskrásetingin er íkomin vegna feilráðgeving frá Toll- og Skattstovuni, meðan Toll- og Skattstovan sigur seg ikki vita um at hava fingið fyrispurning frá kær​ar​anum um mvg-skráseting av sølu av egnum listaverkum, og at tey tí bert hava skrásett sambært upplýsingunum frá kæraranum.

Av upplýsingunum í málinum kunnu ikki takast dagar ímillum, hvør eigur feilin, at virksemið varð skrásett.

Sum Toll- og Skattstovan eisini vísir á, so metir Skatta- og avgjaldskærunevndin, at málið má loysast analogt við § 17, stk. 10 í mvg-lógini, soleiðis at inngoldið mvg ikki verður afturgoldið, uttan at mis​takið er rættað yvir fyri keyparunum, tí tað er ikki kærarin men keypararnir, sum hava goldið mvg av órøttum.

Spurningurin um afturrindan av “bót” fyri ov seint innsenda mvg-uppgerð t.v.s. avgjaldshækking eftir § 21 í mvg-lógini, hongur saman við mvg-uppgerðini og spurninginum, um mvg-skrásetingin/ avrokn​ingin skal rættast afturvirkandi. Tí metir nevndin, at afturgjaldingin av hesi upphædd skal viðgerast á sama hátt, sum restin av mvg-avrokningini, t.v.s. upphæddin skal afturrindast, um kærarin letur Toll- og Skattstovuni dokumentatión fyri, at mvg-rættingarnar eru gjørdar yvirfyri keyparunum.

Av hesum avgjørdi Skatta-og avgjaldskærunevndin at staðfesta avgerðina hjá Toll- og Skatt​stovuni.
